
	క.	
అద్దిర దీనియొయారం, బద్దివిజవధూమణులకు నహికులపుజగా

ముద్దియలకు మానినినెఱ, ముద్దులగుమ్మలకుఁ గలదె ముల్లోకములన్.

	చ.	
బలురతనంపుగోవ యని పల్కినఁ దావులు సిల్కుచుండె ను

న్గళుకుఁబసిండిబొమ్మ యని కాంచినఁ బల్కులు నేర్చి యుండెఁ గ్రొం

దొలకరిమించుఁదీవ యని తోఁచిన నిల్కడ గల్గి యుండె నీ

కలికికడిందిజవ్వనము కన్నులపండువ యయ్యె నద్దిరా.

	సీ.	
చిన్నారిజాబిల్లి కన్నెమామిడిగున్న, మరునివాల్దూపు చేమంతిబంతి

తళుకుబంగరుబొమ్మ తొలకరికొమ్మించు, కులుకుమిటారి వెన్నెలకొటారు

తెలిముత్తియపుగోవ వెలలేనిమానికం, బలఁతి వెన్నెలనిగ్గు పల్కుఁజిల్క

కపురంపుబరణి చొక్కపునిల్వుటద్దంబు, తావిగేదఁగిపువ్వు తమ్మికొలను



	 







	తే.	
నాఁగ గొనబారునియ్యెల నాఁగబాగు, నాగగంధర్వయక్షకిన్నరనిలింప

గరుడఖచరాప్సరస్సిద్ధకామినులకుఁ, గలదె పరికింప మూఁడులోకములయందు.

	సీ.	
అలులు లేనెల విండ్లు తిలపుష్ప ముత్సల, దళములు మగఱాలు తమ్మికెంపు

ముకురముల్ శ్రీకారములు దరంబు బిసంబు, లబ్దముల్ జక్కవ లాకసంబు

భుజగంబు తరఁగలు పొన్నపూ వచలంబు, పులినంబు లశ్వత్థదళ మనంటి

కంబముల్ కాహళుల్ కచ్ఛపంబులు తార, కలు పల్లవంబులు కాంచనంబు



	 







	తే.	
కప్పురము గూర్చి సరసిజగర్భుఁ డిట్లు, చేసెఁ గాఁబోలు నిమ్ముద్దుఁజిగురుఁబోఁడి

నట్లు గాకున్న నీభువనైకమోహ, నాద్భుతాకారవైభవం బవలఁ గలదె.

	క.	
బంగారుబొమ్మతెఱఁగునఁ, బొంగారుచు మదికి నాసఁ బొదలించెడునీ

శృంగారవతివిలాసం, బంగజుపట్టంపురాణికైనం గలదే.

	సీ.	
కరికుంభములతోడఁ గలహంబు గావించి, మారేటిపండ్లతో మచ్చరించి

క్రొవ్విరిచెండ్లతోఁ గొదుకక వాదించి, పసిఁడికుండలతోడఁ బ్రతిఘటించి

గిరిశృంగములతోడ మరలక యెదిరించి, బలుబొంగరాలతోఁ బంతగించి

గజనిమ్మపండ్లతోఁ గవగొని జగడించి, తమ్మిమొగ్గలతోడఁ దారసించి



	 







	తే.	
ముద్దుజక్కవకవలతో మొగ్గరించి, పొన్నకాయలతోఁ బగల బుండ్రగించి

యతితరం బైనచెలువున నలరె నౌర, యబ్బురంబుగ దీనిచన్గుబ్బదోయి.

	సీ.	
కనకకుంభము లెంతకాఁకచేఁ బెరిఁగిన, దరము లేతెఱఁగున మొరయుచున్న

గరటికే లెంతవంకరగా మెలంగినఁ, గడుఁజక్కిలము లెంత యుడుకుచున్న

		 ఈ పేజీలో చివరి మార్పు 28 నవంబరు 2022న 02:21కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

